
Gou Mbouj Dwg Cungj Vunz Haenx

Dangz Veigwz man mbouj ndaej bonj, mbouj
daengz song faencung couh saw gij ngaenz neix liux
lo. De doeknaiq dwk ndwn hwnjdaeuj, heigndat
naeuz: “Mbouj dwk lo, Laujai daeuj le gou cungj dwg
saw.”

Ai Lujei ngaiz Dangz Veigwz gvaiq, ndawsim
gig mbouj fugheiq, hoeng ndaw bak cix naeuz:
“Mbouj ndei eiqsei ha, mboujne gou cingj daihgya
bae gwn caeuz ba.”

“Mbouj ndaej. Hawj bouxhingz cingj.” Dangz
Veigwz najsaep dwk naeuz.

Bouxhingz Cai lauxbanj caeuq Denz gyausou
mbouj leixlangh Dangz Veigwz, gyoengqde dog
ndwn hwnjdaeuj doq riuj gyaeujvaq, boux he naeuz
bohda louzei yaek bae yawj, boux he naeuz miz vunz
cingj gwn caeuz lo, vut sam boux gag youq couh ok
dou bae.

Lij cungj saw ngaenz le saeknaj hix mbouj
baenz yawj, damz naeuz: “Meh de, ngaenzco
ngaenzdienh cungj mbouj hawj couh byaij lo,
baenzlawz miz cungj vunz neix.”

Ai Lujei dinggnyi Lij cungj baenzneix ndaq,
gujsuenq gizneix dwg gizdieg Lij cungj. Geij bi neix
gyoengq lauxbanj canh ngaenz le cungj maij hai aen
veisoj he, cawj byaek, gwn caz, dwk bej, sij sawfap.
Gawqyienz dwg gizdieg Lij cungj, gaendwk wngdang
dwg ceuj song aen byaek, youq gizneix gwn caeuz lo.
Hoeng Ai Lujci siengj loek lo, Lij cungj ndwn
hwnjdaeuj geb aen daeh daengz lajeiq, naeuz: “Ai
lauxbanj, haujlai nanz mbouj raennaj lo, mwngz
cingj gyoengqsou bae gwn canq byaseng he ba.”

Sam boux ok Ahlahswhdun Siujgih le, yaepyet
couh daengz dieggwn. Lij cungj lumjbaenz dwg
heksug, baez he couh diemj roek deb byaseng
byalanzdau, aeu sam bingz laeujget, sam boux menh
gwn menh gangjgoj.

Ai Lujci mbouj roxyiuj, daj haemh haenx bungz
Ai Vwnzswngh le, Ai Vwnzswngh youh bae caeuq
Daeglauh . Liuz Fudai ndoet laeuj gwn nohgangq.
Sam boux doxsug, bouxboux cungj ndoet ndaej laeuj,
geij bingz laeujbizciuj roengz dungx le, couh Iwnh

daengz gij saeh Vangz Fuzgauh yiemq ngaenz Ai
Lujci haenx. Lwnh dwk lwnh dwk, sam boux cungj
nyinhnaeuz, baengh Ai Lujci boux he gyaep mbouj
dauq baenzlai ngaenz. Aenvih Ai Lujci lumj duzma
ngaiz iem nei, mbei nyaeq hwet unqg, hoeng Vangz
Fuzgauh lumj duzma bag nei ganvad raixcaix,
danghnaeuz mboujmiz vunz bang, maiem daeuq
mbouj gvaq mabag, ngaiz haeb lijcaengz rox dem.

Doeklaeng gyoengqde gietdingh, yungh unq
geng song cungj fuengfap bae doigfouq Vangz
Fuzgauh, sien unq caiq geng, baez yamq baez yamq
byaij, caj gyaep ndaej ngaenz le cij caeuq Ai Lujci
gangj baenzlawz baen ngaenz. Ai Vwnzswngh ok
geiqmaeuz, Daeglauh caeuq Liuz Fudai okrengz.

Ngoenz daihngeih banhaet, Daeglauh mbouj rox
daj gyawz cingj daeuj mbwk sai song boux
canghfwen, youq bak hongh Byahojliengh ranz
Vangz Fuzgauh baij aen daiz he eu fwen, haujlai
vunz cungj humx gvaqdaeuj yawj nauhyied.

Canghfwen bouxsai eu: “Dahnuengx ha/Gveiq
saebaek miz diuz Dahdozniengz/Henz Dahdozniengz
miz Byahojliengh/Vangz Fuzgauh dwg daih lauxbanj/
Ndei lovei/Vangz Fuzgauh dwg daih lauxbanj.”

Dah canghfwen gaendwk eu: “Daeggo ha/
Nuengx nyi nyaenma ceiq ganvad/Lajbiengz miz
vunz beij de yak/Nuengx caenh dingqnyi ma baenz
nyan/Gwnzbiengz 1ij miz vunz baenz bag/Ndei lovei/
Ndaek haenx couh dwg Vangz Fuzgauh.”

Song vunz hab eu: “Ciq cienz boiz cienz cij
baenz vunz/Fuzgauh lauxbanj gaej mumjgyumq/
Couh suenq mwngz bienq duzbyalae/Vat mwngz
okdaeuj coq rek dumj/Yienq mwngz vaiqdi daeuj
boiz ngaenz/Gaej aeu daibag bouxboux ndaenq.”

Eu sat, vunzlai cungj riuhaha. Daeglauh
swnhgei dawz gij caizliuh ngoenzlwenz cingj vunz sij
Vangz Fuzgauh baenzlawz yakrwix baenzlawz yiemq
ngaenz haenx fat hawj daihgya yawj. Vunzlai baez
yawj, cungj ndaq Vangz Fuzgauh mbouj baenz vunz.

Daeglauh gyoengqde nauh baenz buenq ngoenz,
singzguenj caeuq gungh’ anh cungj ciu gvaqdaeu;j lo,
hoeng raen dwg vunzsug, youh dwg aeu caiq,
gyajcang yienq geij coenz, couh daugbae liux.
Banringzgvaq, Daeglauh caeuq Liuz Fudai mbouj
rox daj gyawz yien daeuj duz macang’ auz he daengz
naj laeuz Vangz Fuzgauh. Ma’ ngauz nyi bakdou miz
singyaem, couh raeuqvouxvoux, macang’ auz cix
mbouj leixlangh de, caenh dwg naengh youq ndaw
hongh, yawj coh bakdou laeuz, lumjbaenz caj aen
dou baez hai couh coemj gvagbae nei.

Gyoengqde bongx dou baenz buenq ngoenz,
ndawde cawzbae ma raeuq le cungj mbouj raen miz
maz doenghdanh. Daeglauh gip dwk dajdienh haw;j
Ai Vwnzswngh, cam de baenzlawz guh, cingj vunz
daeuj geuh dou baenz mbouj baenz, sien hawj
macang’ auz haeb dai Ma’ ngauz gonq, caiq haeuj
ndaw louz bae youq.

Geuh
haeuj ranz bouxwnq ngaiz naengh gam bw sou rox
lwi? 7

“Baenzlawz banh ne?”Daeglauh cam.

Ai Vwnzswngh naeuz: “Mboujndae;.

“Sou buen aen liengjlaux he ,aen daiz he caeuq
geij aen eij gvagbae, youq ndaw hongh caj, miz vunz
daeuj couh cung haeujbae. Gou heuh vunz soengq di
laeujbizciuj caeuq nohgangq he hawj sou.” Ai

Vwnzswngh naeuz. (11)



